
Aningaasaateqarfimmi aningaasat katersat ileqqaakkallu erniaat taamaallaat 

atorneqarsinnaaneri siunertaralugu Aatsitassarsiornermi Aningaasaateqarfik pillugu 

Inatsisartut inatsisaannut nr. 6, 5. december 2008-meersumut allannguutissamik saqqum-

miussinissaannik Naalakkersuisut peqquneqarnissaannut Inatsisartut aalajangiif-

figisassaattut siunnersuut. 

 

Kalaallit Nunaata Aatsitassarsiornermi Aningaasaateqarfia pillugu Inatsisartut inatsisaata 

nr. 6, 5. december 2008-meersup allanngortinneqarnissaanut Naalakkersuisut 

peqquneqarnissaannut Inatsisartut aalajangiiffigisassaattut siunnersuut, imaalillugu 

Inatsisartut ukiut tulleriissut aappassaanni nunatta karsiata naatsorsuutaanik aatsaat 

akuersereeraangata aningaasaateqarfik aallartinneqartassasoq, aatsaallu ukiumi 

naatsorsuiffiusumi aatsitassanit isertitat 10 millioner kroninit annertunerusimappata. 

Inatsisartut inatsisaat ukiup tullissaani 1. januarimi atuutilissaaq imaluunniit 

Naalakkersuisut aalajangiippata siusinnerusukkut. 10 millioner kronit taaneqartut 

Inatsisartut ukiumi pineqartumi Aningaasaqarnermut inatsisaat naapertorlugu ataatsimut 

isigalugu akit akissarsiallu nalingannut naleqqussarneqartassapput. 

 

Kalaallit Nunaata Aatsitassarsiornermi Aningaasaateqarfia pillugu Inatsisartut inatsisaata 

nr. 6, 5. december 2008-meersup allanngortinneqarnissaanut kingusinnerpaamik 

UPA2016-imi Naalakkersuisut peqquneqarnissaannut Inatsisartut aalajangiiffigisassaattut 

siunnersuut, imaalillugu Kalaallit Nunaata Aatsitassarsiornermi Aningaasaateqarfia 

pillugu Inatsisartut inatsisaanni aatsitassarsiornermit isertitanut paasinninnera 

Namminersorneq pillugu inatsimmi aatsitassarsiornermit isertitanut paasinninnermit 

immikkoortinneqassasoq. Allannguinermi tigussaasumik atortut, soorlu oliamik 

maqisuunnginnissamut atortut, illuutit sanaartukkalluunniit allat atortullu Kalaallit 

Nunaata Aatsitassarsiornermi Aningaasaateqarfiani aatsitassarsiornermit isertitatut naat-

sorsuutigineqannginnissaat aalajangerneqartarpoq.  

(Inatsisartunut ilaasortaq Naaja H. Nathanielsen, Inuit Ataqatigiit) 

 



 

 

 

Inatsisartuni ilaasortap Naaja Nathanielsenip siunnersuutai pingasuusut ataatsimut ima Siumut 

sinnerlugu oqaaseqarfigissavakka: 

 

Inatsisissatut siunnersuutit ilaatigut ima imaqarput: Aatsitassarsiornermut aningaasaateqarfiup 

imarisaasa atorneqarsinnaanissaat pillugu maleruagassanik erseqqissaanissaq. Tassa aningaasat 

aatsitassarsiornermi iluanaarutaasut aatsitassarsiornermut aningaasaateqarfimmut ilineqartassasut 

taakkulu erniatigut iluanaarutaat kisimik atorneqarsinnaasassasut.  

 

Aatsitassarsiornermi aningaasaateqarfimmut aningaasanik aatsitassarsiornermi iluanaarutinik 

imaqarnissaanik ikinnerpaaffissaanik killiliinissamik 5mio kronernit 10mio. Kronernut 

qaffaanissaq. 

 

Aatsitassarsiornermi aningaasaateqarfiup nalilersorneqartarnerani aningaasat iluanaarutaasut 

kisimik tunngavigalugit nalilersuisarnissamik siunnersuut. Pigisat nalillit 

toqqammaviginngikkaluarlugit. 

 

Siumup pingaartitaa takorluugaalu - Kalaallit Nunaata Aatsitassarsiornermi Aningaasaateqarfia – 

2008-mi Inatsisartunit isumaqatigiittunit akuersissutigineqarpoq, tassanilu kinguaariit tulliuttut 

pisuussutinik uumaatsunik piffissap ingerlanerani nunatsinnit qallorneqartunit aamma 

nuannaaruteqarlutillu iluaquteqarnissaat ataatsimut siunertarineqarpoq. 

 

Taamattaaq isertitat siunissami aatsitassarsiornermik ingerlatsinikkut pissarsiarineqarumaartussat 

ingerlaannaq atorneqannginnissaat, taamaalillunilu piginnaasat sinnerlugit piisaakattarluni 

siunissamut ileqqaaruteqarnanilu aningaasaliinngitsoornerup pinngitsoortinnissaa politikikkut 

qulakkeerumaneqarpoq. 

 

Kalaallit Nunaata Aatsitassarsiornermi Aningaasaateqarfianut isuma norskit olie og 

pensionsfond-iannit pissarsiarineqarpoq, soorlutaaq isumassarsiaq nunatsinni pissutsinut 

nalimmassarneqartoq. Massakkulli inatsisissamik naalakkersuisut allannguutissatut 

siunnersuuteqaqquneqarneranni suli sukaterinissaq anguniarneqarpoq. Siumumit tamanna 

isumaqatiginngilarput.  

 



 

 

 

Taamani 2012-imi Naalakkersuisuusut taakkorpiaat pillugit saqqummiussissutiminni 

atuutsitsilernermut atatillugu aalajangersakkat allanngortinneqarnissaat kissaatigigitsik 

oqaatigaat, taamaalilluni aningaasartat annertussusaat ukiumut aatsitassanit isertitanit 5 mio. kr-

init 75 mio. kr-inut qaffanneqarnissaa siunnersuutigineqarluni, taamattaarlu Kalaallit Nunaata 

Aatsitassarsiornermi Aningaasaateqarfiata 2008-mi akuersissutigineqarnerata nalaani 

Namminersorneq pillugu Inatsit atuutilersinneqarsimanngilaq, taasumalu malitsigisaanit Kalaallit 

Nunaanni aatsitassanit piiarneqartunit isertitat pillugit Kalaallit Nunaanni Inatsisartut kiisalu 

Folketingip akuersissuteqartussaaneranik piumasaqaatit atuunnatik. 

 

Taamattaaq Naalakkersuisut naliliinerat naapertorlugu aningaasat 5 mio. kr-inik 

annertussuseqartut erniaat aningaasaateqarfiup siulersuisuinut, aqutsisuinut aallaffissorneranullu 

aningaasartuutinut matussusiivigissallugit naammanngillat, taamaammallu taamanikkut 

aningaasartat 75 mio. kr-inut qaffanniarneqarput, tamannalu aamma aningaasartat 

killilerneqarnerannut kiisalu naalagaaffiup ataatsimoortumik tapiissutaanik annikilliliinermut 

naapertuuppoq. 

 

Kalaallit Nunaata Aatsitassarsiornermi Aningaasaateqarfiata aningaasartuutaanut naammattumik 

matussusiinissamut erniatigut isertitaqartoqartariaqarnera Siumup isumaqatigaa, tamatumalu 

peqatigisaanik Namminersorneq pillugu Inatsimmi aningaasatigut killigititaasumut 

naapertuuttunngorsaanissap qulakkeerneqartariaqarnera pillugu tunngavigisat pillugit 

itinerusumik paasissutissinneqarnissarput kissaatigaarput, taamanikkut siunnersuutigineqartut 

qaqeqqinneqarnerat iluatsillugu. 

 

Taamattaaq Kalaallit Nunaata Aatsitassarsiornermi Aningaasaateqarfianik 2008-mi 

akuersissuteqarneq inatsisillu siunertai tulluusimaarutigigivut Siumumit pingaartillugu 

oqaatigissavarput. 

 

Siumumiit immikkoortup 121-ip aatsitassanut ataatsimiitsitaliamut peqqissaartumik 

suliarineqarnissaa inassutigaarput. Immikkoortullu sinneri 120 aamma 122 taama 

isikkoqartillugit itigartippagut. 

 

 



 

Ineqi Kielsen, 

 

Siumut  

 


